
 
 
 
 

 
Communicaziun a las medias  

La Cussegliera guvernativa dr. Carmelia Maissen (GR) daventa nova 
presidenta dals chantuns alpins 
 
A chaschun da sia radunanza plenara ha la Conferenza da las regenzas dals chantuns alpins (CRCA) tschernì 
oz la cussegliera guvernativa dr. Carmelia Maissen sco nova presidenta. Ella suonda il cusseglier guvernativ 
da Glaruna Kaspar Becker che ha presidià la conferenza durant ils ultims 2 onns. 
 
Dr. Carmelia Maissen è l'emprima dunna che presidiescha la Conferenza da las regenzas dals chantuns alpins. 
«Jau engraziel per la confidenza demussada. L'occupaziun cun las dumondas dal territori da muntogna sa tira 
sco in fil cotschen tras mia carriera professiunala e politica. Perquai è questa tscherna in plaschair ed ina onur 
per mai» ha ditg Carmelia Maissen suenter sia elecziun. «La nova incumbensa surpigl jau cun respect e cun 
engaschament. Nus vivain en temps che pretendan pli e pli da chattar schliaziuns unifurmas sin plaun naziunal. 
I vegn dentant emblidà che las relaziuns en Svizra sa differenzieschan fitg e che schliaziuns schematicas n'èn 
lunschor betg adina cunvegnentas. Il «chantunalissem» che vegn savens crititgà cuntegna er blera atgna 
responsabladad e grond spiert innovativ. I fa part da la structura federalistica da noss pajais da schliar ils 
problems en emprima lingia là, nua ch'els naschan, nua che las enconuschientschas dal lieu e dals motivs èn 
las meglras e nua che er las consequenzas da las decisiuns fan directamain effect. Quai pertutga tranter auter 
ils secturs energia, planisaziun dal territori, turissem, svilup regiunal u animals da rapina gronds. Qua èn ils 
chantuns da muntogna pertutgads spezialmain fitg ed els èn confruntads cun grondas sfidas.»  

Carmelia Maissen fa part dapi il 2023 da la Regenza dal chantun Grischun ed è dapi lura scheffa dal 
Departament d'infrastructura, energia e mobilitad. Avant è ella stada presidenta communala da la vischnanca 
da Glion dal 2018 – 2020 ed a medem temp deputada en il Cussegl grond dal Grischun. Carmelia Maissen è 
architecta SPF ed ha doctorà davart il tema «Svilup dals abitadis en il Grischun durant il temp suenter la 
guerra». Ella è commembra da l'Allianza dal Center dal chantun Grischun. 
 

Cuira, ils 27 da matg 2024 

 

Agiunta: 

Fotografia 

 

Infurmaziuns: 

Cussegliera guvernativa dr. Carmelia Maissen, presidenta da 

la CRCA: 

081 / 257 36 01 carmelia.maissen@diem.gr.ch   

 
 

Purtret curt da la Conferenza da las regenzas dals chantuns alpins  

La Conferenza da las regenzas dals chantuns alpins (CRCA) è vegnida fundada l'onn 1981. Oz fan part da la 
conferenza las regenzas dals chantuns Uri, Sursilvania, Sutsilvania, Glaruna, Appenzell Dadens, Grischun, 
Tessin e Vallais. Il cumenzament sa restrenscheva l'intent da la conferenza a la coordinaziun da dumondas en 
connex cun l'utilisaziun da la forza idraulica. En il fratemp è vegnì extendì l'intent da la CRCA.  

Oz vul la CRCA cuntanscher ina represchentaziun communabla da tut ils interess specifics da las muntognas, 
e quai en Svizra ed a l'exteriur. Latiers tutgan en spezial ils temas planisaziun dal territori/turissem, energia, 
finanzas, traffic e politica exteriura (collavuraziun cun las regiuns alpinas vischinas). La surfatscha dals otg 
chantuns reunids en la CRCA correspunda a 43,3 % da la surfatscha totala da la Svizra. En ils chantuns da la 
CRCA vivan 1,1 milliun persunas u 13 % da la populaziun svizra. La spessezza media da la populaziun en il 
perimeter da la CRCA importa ca. 84 persunas per kilometer quadrat (Svizra: 215 persunas/km2). 

Dapli infurmaziuns sut: www.gebirgskantone.ch 

